
A Preview of Valiant Love by Elise Estrella

Nakaupo si Jacob sa isa sa mga stone benches na nakahilera 
sa Rizal Boulevard at nakatingin sa dagat. Dumating siya ng 
Dumaguete sakay ng afternoon flight ng Philippine Airlines at 
sinundo siya roon ng katiwala ni Mac. Hindi niya alam kung bakit 
pa siya nagulat na may bahay sa Dumaguete ang boss. Malamang 
kahit sa Timbuktu ay may apartment ito. 

Ilang oras pa lamang siyang nasa Dumaguete, pakiramdam 
niya ay na-detoxify na nang husto ang buo niyang katawan. 
Parang mas nakakahinga nga siya nang malalim at mas relaxed 
na siya kaagad. At kanina, nang mag-ring ang cell phone niya, 
hindi niya kailangang mag-dive sa likod ng mga crates at kahon 
dahil walang babaril sa kanya. 

Bumuntong-hininga si Jacob at iniangat pa ang mga braso 
at inilagay sa likod ng ulo ang mga kamay na para bang nasa 
beach lang siya. Bukas na niya sisimulang pag-isipan kung gusto 
pa niyang manatili sa Sentinel. Sa ngayon, he was on vacation. 
Hindi niya kailangang magsuot ng Kevlar at hindi niya kailangang 
magbitbit ng baril. Oo nga’t may dala siyang baril na nakasuot 
sa ankle holster pero sigurado naman niyang hindi niya iyon 
kailangang bunutin dahil walang terorista o drug lord o arms 
dealer na nagtatago sa likod ng mga poste ng ilaw at puno sa 
boulevard. Kahit mag-isa lang siya, napangisi siya sa tuwa. 

Doon na siya inabot ng gutom kaya tumayo na siya at 
nangakong babalik sa Boulevard matapos makahanap ng 
kakainan. 

Isang restaurant ang nakatawag sa kanyang pansin. Isa 
iyong two-storey building na mukhang bahay ng Kastila na 
kadalasang makikita sa Vigan. Sa taas ng pinto, nakasulat ang 
pangalang Hidalgo’s. 

Itinulak niya ang pinto at pumasok sa loob. Kahoy ang 
sahig ng restaurant, at malawak ang dining area niyon. May mga 
nakaupo na sa iba’t ibang mesa, mga tulad niyang mas maagang 
kakain ng hapunan. Sa isang banda ay may isang wooden bar sa 
harap ng isang matangkad na cabinet na puno ng bote ng alak. 

Namili siya ng isang mesang malapit sa sulok, kung saan 
maaari siyang maupong nakatalikod sa pader. Nakasanayan na 
niya ang mamili ng ganoong klaseng puwesto sa mga restaurant 
dahil mas komportable siyang nakikita ang mga nagaganap sa 
silid. 

Lumapit sa kanya ang isang waitress at inabutan siya ng 
menu. Tiningala niya ito para ngitian pero hindi man lang siya 
nakaporma ng bati dahil parang umakyat yata sa lalamunan ni 
Jacob ang puso niya bago nahulog sa kanyang tiyan at tuluyang 
nag-landing sa paanan ng magandang babaeng nakatayo sa tabi 
ng mesa niya. 

Nakatungo ang dalaga sa notepad na bitbit at nagsusulat na 
roon kahit pa hindi pa siya umoorder. Matangkad ito, halatang 
balingkinitan ang katawan sa suot na puting blusa at itim na 
paldang hanggang tuhod. Dark brown ang buhok ng dalaga 
imbis na itim, at nakapusod iyon sa likod ng ulo kung saan may 

nakasuksok na chopstick. Maamo rin ang mukha nito, maputi at 
mamula-mula ang kutis. 

Bumuka ang bibig ni Jacob pero walang tunog na lumabas. 
Saka lang din niya napansing nagsisimula nang dumilim ang 
paningin niya dahil sa hindi niya paghinga. 

Lumunok siya, tumikhim at nag-angat ng ulo ang waitress 
para sulyapan siya. Nakangiti rin ito at nagbukas ng bibig para 
marahil tanungin kung ano ang order niya. Pero nakita niyang 
marahang nawala ang ngiti nito, namilog ang mga mata, nagpunta 
sa dibdib ang isang kamay para haplusin ang pusong tumigil din 
yata sa pagtibok. 

“Uhm,” simula niya pero maliban sa ‘I love you. Will you 
marry me?’ wala siyang ibang maisip sabihin sa dalaga. Ipinilig 
niya ang ulo. “I’m sorry. I’m Jacob,” sabi niya bago inilahad ang 
palad dito. 

Mabagal na nilapit ng babae ang sarili nitong kamay. “I’m 
Sonia.” 

Hindi niya alam kung gaano katagal na siyang 
nakikipaghawakan ng kamay rito pero dahil hindi rin naman 
lumalayo ang babaeng para bang namatanda na sa kanya, hindi 
rin niya binitiwan ang kamay nito. 

Nang matauhan, natatawang hinila ni Sonia ang kamay 
mula sa kanya at muling kinuha ang ballpen na hawak nito. “May 
I take your order?”

Tumungo siya sa menu at kahit hindi pa naiisip ang gustong 
kainin, umorder siya ng unang putaheng nabasa niya mula sa 
menu. 

“Mamita’s Special Adobo Rice,” ulit ni Sonia at tumango 
siya nang hindi naiintindihan ang sinabi ng dalaga. “How about 
drinks?”

“Iced tea,” mabilis niyang sagot. 

Muling sinulat ni Sonia ang order niya bago ito ngumiti sa 
kanya. “Anything else?”

Kulang na lang makakita siya ng lumilipad na puso sa tuktok 
ng ulo niya. Umiling si Jacob. “That’s it. Thank you, Sonia.”


